
Amazoniako 16 milioi hektarea baso babestu dituzte Brasilen 

Para estatuak harturiko neurriarekin, dagoeneko oihanaren %42 dago babespean 
Edu Lartzanguren 

Suitzak, Portugalek eta Danimarkak gehituta betetzen duten eremua da. Brasilgo Para estatuak atzo esan zuenez, 16 milioi hektarea oihan tropikal gune babestu izango dira aurrerantzean. Milaka animali eta landare espezie bizi dira Amazoniako zati horretan, jaguarrak tartean. Erakunde ekologistek erabakia txalotu badute ere, Parako gunea kontuan hartuta ere, Amazoniaren erdia baino gutxiago dago babestuta oraindik. 

«Ez da santutegia izango», ohartarazi du Simao Jatene, Brasilgo ipar ekialdeko estatu txiroko gobernadoreak. Izan ere, debekatuta egongo da gune horretan basoa soiltzea, baina bidea emango da hainbat nekazaritza jarduera kontrolatuak gauzatzeko. 

Erakunde ekologistek pozik hartu dute erabakia. «Mende bat barru Lurrean oihan tropikalen bat ukitu gabe geratzen bada, Amazoniaren iparraldeko zati hau izango da», esan du Russell Mittermeierrek, Conservation International erakundeko presidenteak. Honen arabera, inon baino handiagoa da eskualde honetan ukitu gabe dagoen oihan tropikala. Mittermeierren arabera, «urrats historikoa» da Para estatuak eginikoa. 

Erakundearen arabera, oihana egun bezala soiltzen jarraituz gero, Amazonia osoa arriskuan egongo da 2050. urterako. 

ERAGINA, MUNDU OSOAN. Amazoniak Lurraren klimaren sisteman duen garrantzia nabarmendu dute askotan. Baso tropikalek karbono dioxido ugari xurgatzen dute, eta desagertuz gero, gas hori atmosferara joango litzateke zuzenean, eta berotegi efektua areagotuko litzateke. Parako basoa babesteak, «eragina izango du mundu osoan», dio Amazoniako Gizakiaren eta Ingurumenaren Institutuko ikertzaile Adalberto Verissimok. 

Denera bederatzi eskualde babestuko ditu neurriak. Garrantzi estrategikoa dute, gainera, Amazoniako iparraldean babesturiko pasabide handia osatuko delako. 

Suitza, Portugal eta Danimarkarekin parekatu dute babesgunearen tamaina. Konparazioek, ordea, itxaropena bezala, etsipena sor dezakete. Izan ere 1970. urtetik, 600.000 kilometro koadro oihan suntsitu dituzte, eta hori Frantzia baino handiagoa da. 

